[bookmark: _GoBack] Հայաստանի Հանրապետության 2022 թվականի պետական բյուջեի ուղերձում
 ՀՀ ոստիկանության առաջարկվող մասը

ՀՀ կառավարության գործունեության հիմնարար ուղենիշներին համահունչ ոստիկանության կարևորագույն հայեցակարգային խնդիրը, ոստիկանությունում մեկնարկած բարեփոխումների նպատակը ժամանակակից մարտահրավերներին դիմակայող, մասնագիտացված ու տեխնիկապես հագեցած, բարեվարք և հարգանքի արժանի ոստիկանության վերափոխումն ու ժողովրդավարական իրավակարգին բնորոշ նոր ոստիկանի կերպարի ստեղծումն է։ 
Նշված նպատակադրումների իրականացմանն ուղղված միջոցառումները, որոնք ներառվել են 2020 թվականի ապրիլի 23-ին ՀՀ կառավարության կողմից ընդունված «Ոստիկանության բարեփոխումների ռազմավարությունը և դրանից բխող գործողությունների ծրագիրը հաստատելու մասին» (այսուհետ՝ Ռազմավարություն) թիվ 638-Լ որոշման մեջ, հանդիսանում են ոստիկանության գործունեության ոլորտում առաջիկա տարիներին նախատեսվող  բարեփոխումների հիմքը: 
Ռազմավարությամբ նախատեսված առաջնահերթ ուղղություններն են.
1. Կառուցվածքային փոփոխություններ և գործառույթների հստակեցում.
Ժողովրդավարական խորհրդարանական պետությանը բնորոշ կառուցվածքով և գործառույթներով օժտված Ներքին գործերի նախարարության ստեղծումն է, որը կապահովի իր համակարգման ոլորտների /ոստիկանություն, միգրացիա և քաղաքացիություն, մյուս ծառայություններ/ քաղաքականության մշակումը և կկրի պատասխանատվություն ոլորտի քաղաքականության համար: Նախարարության ձևավորումը թույլ կտա ապահովել ոլորտի թե խորհրդարանական և թե քաղաքացիական վերահսկողությունը:
2. Պարեկային ծառայության և Օպերատիվ կառավարման կենտրոնի ստեղծում.
Պարեկային ծառայությունը, հագեցված լինելով նորագույն տեխնոլոգիաներով, քաղաքացիներին մատուցելու է նոր որակի ծառայություն, ինչը դրսևորվելու է քաղաքացիների իրավունքների և օրինական շահերի առավել արդյունավետ պաշտպանությամբ, իրավախախտումներին և հանրորեն վտանգավոր դեպքերին արագ (օպերատիվ) արձագանքմամբ, երթևեկության կազմակերպմամբ, հանցագործությունների և պատահարների վերաբերյալ հաղորդումների հավաքագրման ժամանակակից համակարգի ստեղծմամբ, ոստիկանական ուժերի ու միջոցների առավել օպերատիվ կառավարմամբ, իրավախախտումների արդյունավետ կանխարգելմամբ: Պարեկային ծառայության հիմնական խնդիրներից է հանդիսանալու նաև ցանկացած դժվարին իրավիճակում հայտնված քաղաքացուն գործնական աջակցության ցուցաբերումը: 
Պարեկային ծառայությանը զուգահեռ գործարկվելու է օպերատիվ կառավարման կենտրոնը, որը հանդիսանալու է քաղաքացիներից ահազանգերի ընդունման կենտրոն և րոպեների ընթացքում տալու է անհրաժեշտ խորհրդատվություն, իսկ անհրաժեշտության դեպքում մոտեցնելու է պարեկային կարգախումբը։
3. Նախաքննության արդյունավետություն.
· քրեադատավարական նոր օրենսդրության կարգավորումների լույսի ներքո քրեական դատավարության կարգով իրականացվող նախաքննության առումով ոստիկանության գործառույթների հստակեցում՝ հաշվի առնելով, որ քննչական մարմինների գործող մոդելի պարագայում ոստիկանության համակարգի ողջ ռեսուրսը դուրս է մնում քրեական գործերի նախաքննության գործառույթներից, ինչը բացի հանցավորության դեմ արդյունավետ պայքարի խնդրից, խնդրահարույց է նաև պետության տրամադրության տակ եղած ռեսուրսների արդյունավետ տնօրինման տեսանկյունից,
· երկարաժամկետ հեռանկարում քրեական ոստիկանությունում քննչական ու օպերատիվ ֆունկցիաների միավորմամբ դետեկտիվների ինստիտուտի ներդրում, որի ծառայողները լիազորված կլինեն ամբողջական քննություն իրականացնել առանձին հանցագործությունների դեպքերով:
· ՀՀ քրեական դատավարության օրենսգրքի 98-րդ հոդվածի դրույթներից է բխում, որ քրեական դատավարությանը մասնակցող կամ հանցագործության մասին հաղորդում տվող  յուրաքանչյուր անձ, ով կարող է հաղորդել տվյալներ, որոնք նշանակություն ունեն հանցագործությունը բացահայտելու և դրա կատարողին հայտնաբերելու համար, ինչի հետևանքով կարող են վտանգվել նրա, նրա ընտանիքի անդամի, մերձավոր ազգականի կամ մերձավորի կյանքը, առողջությունը, գույքը, իրավունքներն ու օրինական շահերը, ունի պաշտպանության իրավունք: Նշված անձանց պաշտպանության իրականացումն ապահովելու նպատակով, արդեն իսկ ընդունված օրենսդրական համապատասխան ակտերի հիման վրա ոստիկանությունում նախատեսվում է ստեղծել քրեական դատավարությանը մասնակցող կամ հանցագործության մասին հաղորդում տվող անձի, նրա ընտանիքի անդամի, մերձավոր ազգականի կամ մերձավորի (այսուհետ՝ պաշտպանության ենթակա անձ) պաշտպանություն իրականացնող մասնագիտացված ստորաբաժանում, ինչը կբարձրացնի օրենքով պաշտպանության ենթակա անձանց անվտանգության ապահովման մակարդակը:
4. Հասարակական կարգի պահպանություն.
Ոստիկանության հասարակական կարգը պահպանող ծառայությունների հատուկ կարողությունների զարգացում ու տակտիկական արդյունավետ լուծումների ներդրում, բանակցային ու հաղորդակցության կարողությունների զարգացում, իրավապահ համակարգում մարդու իրավունքների ստանդարտների վերաբերյալ վերապատրաստում, ինչպես նաև տեխնիկական հագեցվածության և սպառազինության բարելավում։
5. Համայնքային ոստիկանության վերաիմաստավորում.
Համայնքային ոստիկանության գործառույթների վերանայում (օրենսդրական և կառուցվածքային առումներով), որոնք շատ հաճախ կրկնվում են որոշ դեպքերում՝ պրոբացիայի ծառայության, մյուս դեպքերում սոցիալական ծառայությունների գործառույթների հետ, ինչպես նաև այլ պետական մարմինների հետ իրականացվող համագործակցության շրջանակներում գործառույթների անհստակության և ոչ որոշակիության խնդրի լուծում:
6. Ոստիկանության զորքերի վերակազմավորում.
Ազգային գվարդիայի ձևավորում, որի կազմակերպման և գործունեության կարգն այլևս չի կարգավորվելու ռազմական օրենսդրական ակտերով: Նման փոփոխությունը պահանջելու է կառուցվածքային և օրենսդրական շտկումներ, բայց և արդյունքում փոխելու է հանրություն-ոստիկանություն հարաբերությունների էությունը՝ ոստիկանությանն ավելի մոտեցնելով թափանցիկ ու պատասխանատու գործելակերպի և պահանջվող զգայունության՝ մարդու իրավունքների պաշտպանության հարցերի նկատմամբ:
Ազգային գվարդիան՝
1) մասնակցելու է հասարակական անվտանգության ապահովման և հասարակական կարգի պահպանման աշխատանքներին, ապահովելու է կարևորագույն նշանակության օբյեկտների և կառավարական շենքերի պահպանությունը. 
2) ներգրավվելու է զանգվածային անկարգությունները կանխելիս ու խափանելիս, հակաահաբեկչական միջոցառումներ իրականացնելիս, ռազմական և արտակարգ դրության իրավական ռեժիմն ապահովելիս, տարերային աղետների կամ տեխնածին վթարների ժամանակ որոնողական-փրկարարական աշխատանքներին աջակցելիս, հատուկ բեռների տեղափոխման անվտանգությունն ապահովելիս, բարձրաստիճան պաշտոնատար անձանց, ինչպես նաև պետական արարողակարգով նախատեսված օտարերկրյա պատվիրակությունների, ներկայացուցիչների անվտանգության ապահովմանն աջակցելիս:
7. Սեփականության դեմ ուղղված հանցագործությունների կանխարգելման համակարգի վերակազմակերպում: Տվյալ դեպքում առաջնահերթ է համարվում հետևյալ միջոցառումները.
- Ոստիկանությունն իր մասնագիտացված ստորաբաժանումների միջոցով  իրականացնելու է ռազմավարական և հատուկ կարևորության օբյեկտների պահպանությունը՝ բացառապես պետական բյուջեից հատկացումների հաշվին. 
·  Սեփականության դեմ ուղղված հանցագործությունների կանխարգելումը խթանելու նպատակով նշված ստորաբաժանումները մասնավոր օբյեկտների պաշտպանությունը պետք է իրականացնեն բացառապես տեխնիկական միջոցներով՝ ոստիկանության ստորաբաժանումներին միացված ահազանգման համակարգերով: 
Ըստ այդմ, օբյեկտների պահակային պահպանությունը նախատեսվում  է թողնել մասնավոր պահնորդական կազմակերպություններին, այն համոզմամբ, որ ոստիկանական արագ արձագանքման ուժերի պրոֆեսիոնալիզմը մասնավոր սեփականատերերի համար առավել նախընտրելի է դարձնելու համագործակցությունը հենց ոստիկանության հետ՝ տեխնիկական միջոցներով պահպանման համակարգերի օգտագործման և «տաք հետքերով» սեփականության դեմ ոտնձգող անձանց հետապնդելու եղանակներով:
8․ Ոստիկանությունում ծառայության գրավչություն, կադրերի պատրաստում և մասնագիտական զարգացում.
Ոստիկանության կադրերի պատրաստման, կարողությունների շարունակական զարգացման ու բարոյահոգեբանական պատրաստման, ոստիկանության ծառայողի բարեվարքության ու հակակոռուպցիոն կրթություն ստանալու գործող կառուցակարգերի վերանայում՝ նպատակ ունենալով ոստիկանությունում ներգրավել հանցագործությունների նկատմամբ անհանդուրժողական, իրավունքների պաշտպանությանը զգայուն և հասարակության անվտանգության հարցերով մտահոգ, բարեվարք ու հարգարժան հանրային ծառայող ոստիկաններ։ Միևնույն ժամանակ նոր կերպարի կերտման համար առանձնահատուկ կարևոր է լինելու ոստիկանության գործի պրոֆեսիոնալների պատրաստման, ինչպես նաև փորձառու ծառայողների արժևորումն ու նրանց կողմից նորեկների համար մենթորության ու առաջնորդության ինստիտուցիոնալ ընթացակարգի ներդրումը։ Այս առումով կարևոր է լինելու ոստիկանության կրթահամալիրի կրթական ծրագրերի կազմակերպման ու բովանդակային վերանայման հարցերին լրջագույն անդրադարձը՝ ապահովելով մարդու իրավունքների վրա հիմնված մոտեցում ու միջազգային չափանիշներ: 
9․ Մարդու իրավունքների պաշտպանության հարցեր.
Որպես իրավախախտների հետ շփման պետության առաջին օղակ՝ ոստիկանությունում պետք է բարելավվեն քրեաիրավական ու վարչաիրավական կարգով ներգրավվող անձանց իրավունքների պաշտպանության մեխանիզմները՝ մասնավորապես, բերման ենթարկվող անձանց իրենց հասկանալի լեզվով իրավունքների մասին գրավոր ծանուցումների, ձերբակալվածների պահման վայրերում բժշկական ծառայությունների ապահովման, ինչպես նաև ոստիկանության տարբեր ծառայությունների կողմից անձանց տվյալների պաշտպանության հարցերը: 
10․ Թափանցիկություն և հանրային հաշվետվողականություն.
Ոստիկանության աշխատանքի թափանցիկության բարելավում՝ առավել հաճախակի ու մատչելի տեղեկությունների, հաշվետվությունների և ուսումնասիրությունների վերաբերյալ տեղեկատվության տարածում, պարբերական մեդիա բրիֆինգների և հասարակայնության հետ կապերի առավել նոր ու ժամանակակից միջոցների արդյունավետ օգտագործում, ինչն առաջնային նշանակություն կունենա ոստիկանության հանդեպ հանրային դրական կարծիքի ձևավորման հարցում: 
Ոստիկանության գործունեության թափանցիկության, հանրության իրազեկվածության և հանրային վերահսկողության մակարդակի բարձրացման նպատակով ավարտին է հասցվելու ոստիկանության համակարգում քաղաքացիական ծառայության ամբողջական ներդրման աշխատանքները: Նախատեսվում է ապահովել ոչ ոստիկանական գործառույթներ իրականացնող բոլոր ոստիկանանական պաշտոնների անցումը քաղծառայության: Արդյունքում  հնարավորություն կընձեռվի նաև սահմանել հիմնական և օժանդակ ծառայությունների թվաքանակների օպտիմալ հարաբերակցությունը:
Այսպիսով, առաջիկա ժամանակահատվածում նախատեսվող օրենսդրական եւ կազմակերպչական վերոգրյալ փոփոխությունները էական նշանակություն կունենան ժողովրդավարական պետություններին հարիր արդյունավետ կառավարվող, մոբիլ ոստիկանություն ունենալու համար:			
		


ՀՀ ոստիկանություն



 

	 


















